2 november 2008

vier en twintigste sondag in koninkrykstyd

hervormingsondag- feesdiens

liturgiese voorstel – 1

“GENADE VIR ’N SONDAAR!”

Verduideliking

1. Die liturgie vir hierdie Hervormingsfees is heeltemal andersoortig, geskoei op die lees van die katolieke liturgie soos goedgekeur deur die Algemene Sinode 1998.

2. Die ideaal is dat die liturgie op skrif vir elke lidmaat beskikbaar is – dit sal die responsoriese gedeeltes vergemaklik. (Die teks kan ook in die geheel op die databord geprojekteer word.)

3. Die ideaal is verder dat daar geen musiekbegeleiding moet wees nie – alles a capella (met die voorganger of kantory wat insit en voorsing).

4. Al die voorgeskrewe gedeeltes vir die spesifieke Sondag word iewers in die liturgie ingewerk.

5. Die musiek voor en na die diens moet iets van die Middeleeue weerspieël, veral Gregoriaans.

6. Laat 9 persone blomrangskkings maak wat elk ’n ander vrug van die Gees uitbeeld – Galasiërs 5:22. Die liturgiese ruimte rondom die nagmaaltafel word daarmee versier en sluit aan by die voorbidding wat aan tafel geskied.

7. Die gemeente moet vooraf ingelig word dat dit nie ’n “Roomse” nagmaal is nie, maar die katolieke (algemene) nagmaal soos tydens die Hervorming gebruik.

8. Sê dat die 5 hoofelemente van die Ordinarium in die liturgie gebruik word – Kyrie (Wees ons genadig), Gloria (Eer aan God), Credo (Ek glo), Sanctus (Heilig, heilig, heilig) en Agnus Dei (Lam van God).

9. Indien daar ruimte op die liturgieblad is, sal dit goed wees as die teks van elke lied ook afgedruk kan word, veral waar daar nie ’n letterbord/dataprojektor gebruik word nie.

10. Wenk: Die voorganger (liturg) kan dit oorweeg om die hele erediens vanaf die nagmaaltafel te lei. 

Diensorde

Vooraf

Speel ’n  Gregoriaanse cantus voor.

GOD VERSAMEL ONS VOOR HOM

Voorbereiding

Lied 162 “U self het ons geroep, Heer” (voorganger en gemeente)

Verklaring

Voorganger: 
Hoe lief het ek u woning, Here, Almagtige!

Gemeente:
Ek smag van verlange na die tempel van die Here; 


met alles wat ek is, wil ek jubel oor die lewende God.

Voorganger:
Selfs ’n mossie het ’n nes en ’n swaeltjie ’n plek vir haar kleintjies daar by u altare, Here, Almagtige, my Koning en my God!

Gemeente:
Dit gaan goed met mense vir wie u huis ’n tuiste is: hulle hou nie op om U te prys nie. 

Voorganger:
Dit gaan goed met mense wat hulle krag in U vind en graag na u tempel toe gaan.

Gemeente:
Here, almagtige God, hoor my gebed, luister tog, o God van Jakob (Ps 84:2-6, 9).

Drempelgebed

Voorganger:
O God, keer U na ons toe

Gemeente:
en laat ons weer met hart en siel lewe.

Voorganger:
Laat ons, Heer, u liefde sien

Gemeente:
en hoor ons as ons roep.

Seëngroet

Voorganger:
Die Here is met julle.

Gemeente:
Die Here is ook met jou.

Lofsang

Lied 197 “Wonderbare Koning”

Oproep tot skuldbelydenis

Voorganger:
As ons sondes teen ons getuig, Here, tree tog op ter wille van u Naam.

Gemeente:
Ons het so baie kere van U af weggedraai, ons het teen U gesondig.

Voorganger:
Het U Juda dan heeltemal verwerp? 
Walg U vir Sion?

Gemeente:
Ons erken dat ons opstandig was, Here, ons het teen U gesondig. 

Voorganger:
Ter wille van u Naam, Here, moet ons tog nie verwerp nie.

Gemeente:
Dink aan u verbond met ons, moet dit tog nie prysgee nie!

Voorganger:
Ons vertrou op U, want dit is U wat al hierdie dinge doen (uit Jer 14:7-9, 19-22).

Kyrie

Lied 243 “Heer, wees genadig” (2x)

Genade


Voorganger:
Aan U, o God, kom ’n lofsang toe in Sion: 


Geloftes moet betaal word aan U wat die gebed verhoor.

Gemeente:
Na U toe sal alle mense kom om hulle skuld te bely. 


Ons sondes het ons ingehaal, maar U maak ons daarvan vry (Ps 65:2-4).

Gloria

Voorganger:
Eer aan God in die hoogste hemel, 


en vrede op aarde vir die mense in wie Hy ’n welbehae het.

Gemeente:
Ons loof U, ons prys U, ons roem U, want u heerlikheid is groot, 


o Here, Koning van die hemel.

Voorganger:
U is God, ons almagtige Vader. Here, U is die enigste Seun. Jesus, U is die Christus.

Gemeente:
Here, U is God, die Lam van God, die Seun van die Vader.

Voorganger: 
U neem die sonde van die wêreld weg.

Gemeente: 
Ontferm U oor ons.

Voorganger: 
U neem die sonde van die wêreld weg.

Gemeente: 
Hoor ons gebed.

Voorganger: 
U sit aan die regterhand van die Vader.

Gemeente: 
Ontferm U oor ons.

Voorganger: 
U alleen is die Heilige, U alleen is die Here, U alleen is die Allerhoogste.

Gemeente: 
U, o Jesus, saam met die Heilige Gees, tot eer van God die Vader. Amen.

Te Deum

Lied 191 “Grote God, ons bring U eer”
DIENS VAN DIE WOORD

Gebed by die opening van die Woord

Skriflesing uit Ou Testament

Joël 2:23-32

Graduaal

Psalm 46 “God is ons toevlug en ons skut”

Skriflesing uit Sendbrief

2 Timoteus 4:6-8

Halleluja

Lied 189 “Halleluja”
Skriflesing uit Evangelie

Lukas 18:9-14

Doksologie

Lied 205 “Bring lof aan die Vader, verheerlik die Seun”

Prediking

Genade vir ‘n sondaar!

Preeklied

Lied 498 “Hy wat glo, word nie beskaam nie”
DIENS VAN DIE TAFEL

Credo

“Ek glo in God die Vader . . .” (Apostolicum)

Voorbidding

Bid om liefde, vreugde, vrede, geduld, vriendelikheid, goedhartigheid, getrouheid, nederigheid en selfbeheer-sing (Gal 5:22). 


Offergawes

Gereedmaak van tafel

Lied 302 “Ons is genooide gaste”
Vredesgroet

Voorganger: 
Vrede vir julle.

Gemeente: 
Vrede vir jou ook.

Voorganger: 
Rig julle hart op God.

Gemeente: 
Ons hart is op Hom gerig.

Voorganger: 
Laat ons die Here dank.

Gemeente: 
Dit is reg en goed dat ons Hom sal dank.

Eucharistie

Voorganger: 
Here ons God, dit is reg en goed dat ons ons dank aan U bring.

Gemeente: 
Dit is ons plig om dit altyd en oral te doen, deur Jesus Christus ons Here.

Voorganger: 
Ons dank U, want dit is U wat die hemel en aarde geskape het en wat alle dinge in stand hou. U het ons ook geskep en aan ons u skepping as woonplek gegee.

Gemeente: 
Daarvoor dank ons U.

Voorganger: 
U het aan ons die vermoë gegee om U te mag ken en liefhê, en om U te mag vertrou en dien.

Gemeente: 
Daarvoor dank ons U.

Voorganger: 
U het ons as mense vir mekaar gegee om lief te hê en na mekaar om te sien. U het u wêreld aan ons sorg toevertrou.

Gemeente: 
Daarvoor dank ons U.

Voorganger: 
U het vir U ’n volk uitverkies, verlos en gelei. U het u beloftes aan ons gegee, en ons geleer om gelowig te wag op u toekoms van vrede.

Gemeente: 
Daarvoor dank ons U.

Voorganger: 
In die volheid van die tyd het U u Seun, Jesus Christus, na die wêreld toe gestuur om ons sonde te kom dra, om alle dinge met God te kom versoen, om die vrede te kom herstel deur sy bloed wat aan die kruis gevloei het.

Gemeente: 
Daarvoor dank ons U.

Voorganger: 
Ons prys u Naam – saam met die hemelse wesens, saam met alles wat asem het.

Sanctus

Lied 171 “Heilig, heilig, heilig”
Herinnering

Voorganger: 
In die nag waarin Hy oorgelewer is, het Hy die brood geneem, en nadat Hy God daarvoor gedank het, het Hy dit gebreek.

Gemeente: 
Dit is sy liggaam, dit is vir ons. 
Kom ons gebruik dit tot sy gedagtenis.

Voorganger: 
Net so het Hy ná die maaltyd die beker geneem en gesê: “Hierdie beker is die nuwe verbond wat deur my bloed verseël is.”

Gemeente: 
Kom ons gebruik dit, elke keer dat ons daaruit drink, tot sy gedagtenis.

Voorganger: 
Terwyl ons dan nou die maaltyd van die Here vier, dank ons U vir die lyding en sterwe van ons Here en Verlosser, Jesus Christus, en vir sy opstanding. 


Ons dank U dat Hy leef en regeer, en dat Hy weer sal kom. 
Ons wil sy dood verkondig totdat Hy kom.

Gemeente: 
Christus het gesterwe! 


Christus het opgestaan! 


Christus regeer in heerlikheid! 


Christus kom weer! 


Amen. Kom, Here Jesus!

Tafelgebed

Lied 266 “Ons Vader wat woon in die hemel”
Voorbidding

Bid vir die proses van kerkhereniging (stilgebed).

Agnus Dei

Lied 379 “Jesus Christus, Lam van God”
Instelling

Die brood wat ons breek . . .

Die wyn wat ons drink . . .

Kommunie

Lied 303 “Eet die brood, drink die wyn” (deurlopend gedurende die bediening)

Lofprysing

Voorganger: 
Ek wil die Here loof!

Gemeente: 
Met alles wat in my is, wil ek sy heilige Naam loof!

Voorganger: 
Ek wil die Here loof en nie een van sy weldade vergeet nie.

Gemeente: 
Dit is Hy wat al my sonde vergewe, wat al my siekte genees,

Voorganger: 
wat jou red van die graf en jou met liefde en ontferming kroon,

Gemeente: 
wat my die goeie in oorvloed laat geniet, my die jeugdige krag van die arend skenk.

Voorganger: 
Barmhartig en genadig is die Here, lankmoedig en vol liefde.

Gemeente: 
Hy sal ons ons sonde nie bly toereken en nie vir ewig toornig bly nie.

Voorganger: 
Hy handel met ons nie volgens ons sondes nie, 
vergeld ons nie vir ons ongeregtighede nie,

Gemeente: 
want so groot as die afstand tussen hemel en aarde is, 


so groot is sy liefde vir dié wat Hom dien.

Voorganger: 
So ver as die ooste van die weste is, so ver verwyder Hy ons oortredinge van ons af.

Gemeente: 
Soos ’n vader hom ontferm oor sy kinders, so ontferm die Here Hom oor dié wat Hom dien.

Voorganger:
Onverganklik is die liefde van die Here vir dié wat Hom dien, 


sy trou vir opeenvolgende geslagte,

Gemeente: 
vir dié wat getrou bly aan sy verbond en sy voorskrifte nakom.

Voorganger: 
Loof die Here! Loof die Here – 


almal wat deur Hom geskep is op al die plekke waar Hy heers!

Voorganger  en gemeente: 
Ek wil die Here loof! 
(Ps 103 – snitte)

UITSENDING

Uitsendingslied
Lied 162 “Dit wat ons hier ontvang het”
Seënbede

Die Here sal julle seën en julle beskerm;

die Here sal tot julle redding verskyn 

en julle genadig wees;


die Here sal julle gebede verhoor en aan julle vrede gee (Num 6:24-26). 

Antwoord

Lied 314  “Amen”

Musiek

Speel ’n  Gregoriaanse cantus voor.

LITURGIESE VOORSTEL – 2

Fokusteks:

1 Tessalonisense  2:9-13
Ander tekste:
Josua 3:7-17; Psalm 107:1-7, 33-37 of  



Miga 3:5-12; Psalm 43; 




Matteus 23:1-12

Tema

Die Woord  oordeel, red en bevry ons. 

God versamel ons voor Hom

Aanvangswoord

Vandag is Hervormingsondag. Op hierdie dag, 490 jaar gelede, het Maartin Luther sy 95 stellinge teen die kerkdeur van Wittenberg vasgespyker. Daardeur het die Woord van die Here, en die uitleef van hierdie Woord in die koninkryk, weer nuwe klem en betekenis gekry.

Ek stel aan julle die vraag: Wat help jou regtig om vandag reg voor God te lewe, om die koninkryk sigbaar te maak in ons hart, in die kerk, in die hele wêreld? 

Gee ’n paar oomblikke van stilte. 

Seëngroet

God het net een Woord

tot ons verlossing gespreek: 

Jesus Christus.

Ontvang Hom vanoggend

as die Woord wat lewe gee.

Sang

Lied 225:1-3 “Woord van God, Woord van die lewe” 

Wet 

Lees Miga 3:5-12 

Skuldbelydenis

Lied 247 “Heer, wees ons genadig” 

Vryskelding

Psalm 107:4-8 of Matteus 23:1-12

Diens van die Woord

Gebed om die opening van die Woord

Here ons God, in Christus ons Vader,

Ons kan nie op ons eie bene voor U verskyn nie,

want u Woord leer dat u oë te heilig is om die kwaad te aanskou.

U is die Waarheid en ons is leuenaars.

U is Lig en ons is duisternis.

Omdat u Lig die duisternis verdryf,

kan ons nie voor U stand hou nie.

Sonder U kan ons egter ook nie lewe nie,

want U is die lewe.

Alleen in U leef, beweeg en is ons.

Daarom kom ons tot U in u Seun 

in wie U vir ons voorsiening gemaak het. 

In Hom het U tot ons genader

sodat ons in Hom selfs met vrymoedigheid

tot  U durf kom.

Ons dank U vir die Skrifgeworde Woord,

waarin alles wentel om Christus,

die vleesgeworde Woord.

Uit die Skrif leer ons dat ook skepping en geskiedenis 

woorde van God is,

en dat U daardeur tot ons spreek.

Tog bly alles so raaiselagtig, duister en dubbelsinnig

indien die Skrif dit nie aan ons verklaar nie.

Ons bid dat U ons teen onsself sal beskerm.

Ons is nie seker dat ons werklik u Woord wil hoor nie,

want dit oordeel en beoordeel ons. 

Daarin openbaar U nie net U aan ons nie,

maar terselfdertyd ook ons.

In u oordeel word ons aan die lig gebring en in die ongelyk gestel.

Daarom skuil daar soveel weerstand teen u Woord in ons hart.

U Woord is soos die operasiemes wat kon kneus om ons te genees. 

Maar ons is bang vir die operasie en weier daarom om te hoor.

Ons ken die kuns om u Woord kragteloos te maak.

Ons dank U daarom vir die Gees,

Christus se Tolk en sodoende ons Trooster,

omdat Hy, ten spyte van ons die wonder laat gebeur

dat die letters van die Skrif vir ons begin lewe

(verkort, uit “Troos in ’n Tyd van Vertwyfeling”: 
Flip Theron,  9-10). 

DIENS VAN DIE TAFEL

Gereedmaak van die tafel en dankoffers

Formulier en instellingswoorde

Uitdeel en gebruik van brood en wyn

Geloofsbelydenis

Sang

Lied 454:1 “Vader, ons eer U”; NSG 328 

Voorbidding

Offergawes

Uitsending

Moontlike slotliedere

Lied 476 “’n Vaste burg is onse God”

Seën

Die Here wat julle deur sy Woord bevry het, 

stuur julle uit om sy verlossing te gaan leef:

die genade van ons Here Jesus Christus,

die liefde van God ons Vader 

en die gemeenskap van die Heilige Gees sal by julle elkeen wees.

Antwoord

Lied 314 “Amen”
preekstudie – 1 TESSALONISENSE 2:9-13

Teks

Die Revised Common Lectionary se verdeling van hoofstuk 2 in twee afsonderlike perikope, naamlik vers 1–8 en vers 9–13, is problematies. Dis op die oog af duidelik dat vers 1–16 ’n geheel vorm omdat dit omraam word aan die een kant deur Paulus se verwysing in vers 1 na die sukses van die verkondiging van die evangelie in Tessalonika en sy verwysing in vers 16 na die mislukking van die verkondiging van die evangelie in Judea, aan die ander kant. Daarom stel ek voor dat die prediker hoofstuk 2:1-16 in sy geheel beredeneer met die oog op ’n preek gedurende Koninkrykstyd. Die feit dat dit in die perikoop juis daaroor gaan dat die verkondiging van die evangelie, ondanks felle teenkanting, nie tevergeefs (Gr kenos “leeg”, “tevergeefs”, “vermorsing van tyd”) is nie, maak dit uiters geskik vir prediking in Koninkrykstyd (waartydens ons die triomftog van die opgestane Here en die uitbreiding van sy koninkryk gedenk). Die kerk van die Here Jesus, in die besonder predikers soos ons, word deur die perikoop bemoedig met die versekering dat ons harde werk om die evangelie onder watter omstandighede ook al te verkondig, nog nooit tevergeefs was nie en ook nooit sal wees nie. Die perfektum waarin die werkwoord (Gr gegonen) in die oorspronklike teks staan, beklemtoon juis dié versekering (v 1).

Daar is minstens twee belangrike tekskritiese/ taalkundige kwessies in die teks wat van belang is vir ons verstaan van Paulus se bedoeling in die perikoop. Die eerste kwessie het te doen met die betekenis van die woord “leeg” (Gr kenos) in die verband waarin dit in vers 1 gebruik word. As dit beteken dat Paulus se koms na Tessalonika nie met leë hande was nie, maar dat hy vir hulle iets van waarde en betekenis gebring het, is Paulus se bedoeling in die perikoop dat dit ’n apologie is waarmee hy sy optrede in Tessalonika verweer teen sy teenstanders en vyande wat sy persoon beswadder het. Hendriksen beredeneer die saak op dié manier. As die woord “leeg” in die verband waarin dit staan, egter beteken dat die verkondiging van die evangelie in Tessalonika nie tevergeefs was nie – mense het immers die boodskap ontvang en aangeneem as die Woord van God – dan is Paulus se bedoeling om die aard van sy bediening uit te spel en die redes vir die sukses wat hy in Tessalonika behaal het, te verstrek. Die Bybellennium kies vir die tweede verstaan van die woord “leeg”.

Vir die doel van die preekstudie word aangesluit by die Bybellennium se verklaring van die verband waarin die woord “leeg” gebruik word. In Koninkrykstyd wil ons tog nie ons optrede as predikers regverdig nie, maar wil ons die triomftog van die evangelie vier! Die twee benaderings hoef egter nie teenoor mekaar te staan nie, soos ons later in die fokus van die perikoop sal sien.    

Die tweede tekskritiese/taalkundige kwessie het te make met die betekenis van die Griekse woord epioi in vers 7. Die meeste Engelse vertalings vertaal die woord epioi met “gentle”. Die NAV omskryf die begrip met die woorde “liefdevol en sag”. Die woord epioi kom egter nie in die beste handgeskrewe manuskripte van 
1 Tessalonisense voor nie. Daardie manuskripte gebruik die Griekse woord nepioi, ’n woord wat in Afrikaans weergegee kan word met “babatjies”. Waarskynlik het die verwarring tydens die oorskryf van die oorspronklike manuskrip ontstaan deurdat die woord wat epioi voorafgaan, op ’n n-klank eindig (Gr egenethemen epioi). As iemand byvoorbeeld die oorspronklike teks voorlees terwyl iemand anders dit naskryf, kan die skrywer die twee opeenvolgende n-klanke maklik verkeerd gehoor het. (Is dit egenethemen epioi, of is dit egenethemen nepioi?) Die feit dat “sag” en “babatjie” twee sake is wat baie met mekaar te doen het, sou kon veroorsaak dat die naskrywer nie sy fout agtergekom het nie. Die Bybellennium kies vir die vertaling “babatjies” omdat dit die drie beelde wat Paulus uit die gesin gebruik, naamlik pa, ma en babatjie, volmaak voltooi. Die betekenis van dié drie beelde word hieronder verder bespreek wanneer ons die struktuur van die perikoop behandel.               

Wat die groter struktuur van die eerste brief aan die Tessalonisense betref, is dit duidelik dat dit uit vier hoofdele opgebou is:

1. Briefaanhef – 1:1

2. Dank oor die gemeente – 1:2–2:16

3. Broodnodige aanvulling van hulle geloof – 2:17–5:24

4. Briefslot – 5:25–28

Die tweede hoofdeel, wat ons perikoop insluit, bestaan op sy beurt weer uit drie dele:

1. Sekerheid oor hulle uitverkiesing – 1:2–10

2. Die aard van Paulus se suksesvolle bediening – 2:1-12

3. Die gevolge van Paulus se bediening – 2:13–16

Hieruit is dit duidelik dat ons perikoop die as is waarom die tweede hoofdeel van die brief draai. Wat is derhalwe die fokuspunt van die perikoop? Paulus gebruik ’n  baie opmerklike struktuur om die sentrale tema te beklemtoon. In 2:3-7a praat hy oor die kenmerke van sy suksesvolle bediening in Tessalonika. In vers 3 sê hy eers hoe sy bediening nie was nie en vul dit aan met spesifieke voorbeelde in vers 5-6. Dit het nie op dwaling berus nie (v 3); hy het nie die heuningkwas en vleitaal gebruik nie (v 5); dit was nie uit onsuiwer beweegredes nie (v 3); hy het hom nie probeer verryk nie (v 5); dit was sonder enige bybedoelings (v 3); en hy wou nie hê dat mense hom daarvoor moes prys nie (v 6). In 2:7b-12 verduidelik hy hoe sy bediening wel was. Hy noem weer drie kenmerke van sy bediening, maar dié keer, in vergelyking met die vorige drie, gee hy die positiewe teenpool van elkeen in omgekeerde volgorde: sy optrede was soos dié van ’n babatjie – sonder pretensie en opreg (v 7b); sy optrede was soos dié van ’n moeder – bereid om haar vir haar kinders te gee (v 8-9) en sy optrede was soos dié van ’n  pa – reguit en op die man af met elkeen individueel (v 10–12). Skematies kan ons dié interessante struktuur soos volg voorstel:


[image: image1]

Nadat Paulus verduidelik het hoe hy en sy medewerkers die evangelie bedien het, praat hy in vers 13–16 oor die uitwerking wat dit op die Tessalonisense gehad het. Twee dinge het gebeur: Eerstens het hulle die boodskap as Woord van God aanvaar; en tweedens het die Woord van God ’n uitwerking op hulle lewenswyse gehad. Dié twee gebeure staan in skrille kontras met die reaksie van die Jode in Judea, wat gesondig het deur die profete wat die boodskap gebring het, dood te maak, vyandig teenoor die gelowiges was en verhinder het dat die boodskap aan die heidene verkondig word. Deur van hierdie struktuur in sy skryfstyl gebruik te maak, fokus Paulus die lesers se aandag op die sentrale tema van die perikoop: die sukses van die kerk se getuienis hou verband met die lewenswyse van sy lidmate.

Konteks

Handelinge 17 vertel die verhaal van die ontstaans-geskiedenis van die gemeente in Tessalonika. Tessalonika was die hoofstad van die Griekssprekende provinsie Masedonië wat aan die Egeïese See geleë is. Maar Masedonië was terselfdertyd’n Romeinse kolonie. Behalwe die feit dat Tessalonika op die hoofroete tussen die Ooste en die Weste geleë was, was dit’n belangrike hawestad. Tessalonika was derhalwe ’n kosmopolitaanse stad waar ’n gevestigde groep Jode gewoon en hulle godsdiens toegewyd in die plaaslike sinagoge beoefen het. Daar het ook ’n groot groep Grieke gebly. Tydens sy tweede sendingreis het Paulus ook dié stad aangedoen en die evangelie daar in die sinagoge verkondig. In reaksie op Paulus se prediking het ’n aantal Jode, ’n groot getal Grieke en ’n aansienlike getal vooraanstaande vroue, tot bekering gekom. So het die gemeente van die Tessalonisense tot stand gekom. Toe die Jode uit afguns op Paulus-hulle oproer in die stad aangestig het, moes hulle haastig padgee omdat hulle lewe in gevaar was. Toe hulle kort daarna in Athene kom, stuur Paulus vir Timoteus terug Tessalonika toe om te gaan kyk hoe dit met die gemeente gaan. Timoteus het in Korinte weer by Paulus aangesluit. Sy verslag oor die Tessalonisense was baie gunstig. Tog het daar ’n paar belangrike dinge aan hulle geloof ontbreek, waarskynlik omdat Paulus-hulle nie lank genoeg daar kon vertoef om die gelowiges behoorlik in die geloof te onderrig nie. Timoteus se verslag was die hoofrede waarom Paulus dié brief vir hulle geskryf het.

Teen die agtergrond waarteen die geskiedenis van die gemeente afspeel, kan ’n mens jou drie belangrike vrae afvra: Eerstens, watter soort druk het die geloofs-gemeenskap, wat in baie opsigte nog geestelik onvolwasse was, van die kant van die tradisionele Joodse gemeenskap ervaar? Dit is duidelik dat die Jode hulle baie vyandiggesind was (I Tess 2:14). Hoe het die vyandigheid in die praktyk aan die lig gekom? Wat moes die Christene alles verduur? Paulus wy nie hieroor in detail uit nie, maar ’n mens sal jou verbeelding – op ’n verantwoordelike wyse – kon gebruik. Was dit onder sulke omstandighede die moeite werd om ’n Christen te wees? Jy dink ook onwillekeurig aan die kwessie wat tydens die groot kerkvergadering te Jerusalem, waarvan Handelinge 15 vertel, te berde gekom het. Daar het die tradisionele Joodse gemeenskap geëis dat die heidene eers Jode moes word voordat hulle Christene kon word! Was dit ook in Tessalonika so? Wat is die raakpunte tussen daardie konteks en die Suid-Afrikaanse konteks vandag? Hoe reageer die tradisionele geloofs-gemeenskap byvoorbeeld wanneer ’n eg Afrikaanse dominee met ’n Chinese vrou sou trou? Moet sy eers ’n Afrikaner word voordat sy ’n Christen kan word? Of moet sy eers ’n Christen word voordat sy ’n Afrikaner kan word? En die druk wat hulle moet beleef . . .? Tweedens, watter suigkrag het daar van ’n erg gesekulariseerde, welvaartgedrewe en goddelose/ godlose wêreld op die gemeente uitgegaan? Hulle wêreld was in vergelyking met ons moderne wêreld maar bra primitief. Hulle het nog nie eers Disprins en Deap-Heat geken nie – ons vlieg met vuurpyle en slaap op binneveermatrasse. Hoeveel groter is die suigkrag van die moderne wêreld vol van fassinerende wetenskaplike ontdekkings en tegnologiese vooruitgang nie op die geloofsgemeenskap van vandag nie? Derdens, hoe help die kerk mense om hulle konteks te oorleef? Dalk is die skryf van ’n brief in die koerant of in Kerkbode, selfs vir die geloofsgemeenskap persoonlik – soos wat Paulus gedoen het – net nie meer genoeg nie. Dan Kimball maak ’n sterk en oortuigende saak daarvoor uit dat die kerk in die moderne konteks help dat ons in ons bediening fokus op die vestiging van hegte verhoudings waarin mense sekerheid kan vind. Kimball skryf: “It is loving lost people enough to try to relate to them on their level (whatever that is) so that Jesus can save them.”

Preekvoorstel

Het die evangelie sy vervaldatum bereik? Onthou jy nog laas toe jy by die vleisbraai die gesprek in die rigting van die Bybel probeer stuur het – hoe vinnig die vrolike gesels opgedroog het? Miskien het iemand selfs aggressief-heftig gereageer met: Moenie met my oor godsdiens praat nie (die kerk en die bar is toe nie langs mekaar nie!). Is die goeie nuus nog in aanvraag omdat dit vars en nuut is? Het ons boodskap nie dalk al hare gekry nie? Het dit dalk al verval? 

Te oordeel na die opposisie se verbete pogings om ons produk van die rak af te kry, lyk dit nogal so, nie waar nie? Ons is van verskeie kante af onder druk om die intrinsieke waarde wat ons aan die boodskap heg, maar liewer te laat vaar. Maar dis natuurlik ook glad nie ’n nuwe ding nie. Toe Paulus 2 000 jaar gelede vir die eerste keer die goeie nuus aan Tessalonika gebring het, was daar heftige teenkanting, selfs openlike verset en vyandigheid, van die kant van die Joodse gemeenskap. En die rede vir die openlike verset was eintlik voor die hand liggend: Judaïsme was in daardie tyd ’n tradisie waarin jou herkoms en jou stamboom ’n deurslaggewende rol gespeel het. Jy was van geboorte ’n Jood, of jy was dit nie. Joodwees het Samaritaanwees en Griekwees uitgesluit. Dit was gewoon ondenkbaar dat iemand uit ’n ander kultuur nou skielik daarop sou kon aanspraak maak dat hy deel is van die volk van God, al het hy ook die Here Jesus as verlosser bely. Dit was net nie moontlik nie, in elk geval nie voordat jy al die seremoniële reinigingswette wat deur Moses voorgeskryf is, nagekom het nie. Selfs dan het die Jode nie aan jou gedink as ’n Jood nie, maar as ’n proseliet, ’n meeloper.

Vir die Jode was die tradisie soos ’n godsdiens, iets heiligs wat teen alle koste beskerm en suiwer bewaar moes word. Die Joodse tradisie was derhalwe totaal onverdraagsaam teenoor die radikale eis van die evangelie – dat dit nie van belang is of iemand Griek of Jood is nie, besny of nie besny nie, andertalig, onbeskaaf, slaaf of vry is nie, want hier is Christus alles en in almal. Vir die Jode was dit “bad news” en hulle het dit beveg. Dit moes van die rak af, kan jy maar sê. En die Christene in Tessalonika was onder druk om te swig voor die tradisie of om die prys te betaal. Hier kan die prediker vanuit sy eie ervaring gemaklik lyne trek na die Suid-Afrikaanse konteks, maar op ’n verantwoordelike wyse, sonder om te veralgemeen, want nie al die Jode in Tessalonika was ook weer Jode nie!  

Tweedens, nie net van die kant van die kerklike tradisie nie, maar ook van die kant van die gesekulariseerde wêreld is ons voortdurend onder druk om maar die aftog te blaas en ons produk van die rak af te haal. Daar is omtrent elke week die een of ander berig in die media wat daarop uit is om die goeie nuus as naïef, kinderagtig, oudmodies en ongeloofbaar af te maak. Een jaar kort voor Paasfees was dit Dan Brown se onthulling dat Jesus toe wel met Maria Magdalena getroud was; die volgende jaar ook weer kort voor Paasfees was dit die onthulling van die Judasevangelie wat beweer dat nie Judas nie, maar Jesus sy eie dood georkestreer het. Verlede jaar, ook kort voor Paasfees, was dit weer die onthulling rondom die ontdekking van ’n familiegraf in Jerusalem waarin die beendere van Jesus en sy familie gevind is. Hoe lank kan mens se geloof dit volhou onder die soort druk?

Derdens, is daar duidelike pogings van die kerk se kant af om die raklewe van die goeie nuus te probeer verleng. Ons kry deesdae nogal heelwat artikels waarin populêre skrywers die punt benadruk dat die kerk nie aan sy boodskap kan verander nie, maar tog asseblief die verpakking waarin ons die boodskap op die rak plaas, moet herontwerp, aantrekliker maak, sê hulle. Sodat dit weer die verbeelding van moderne mense sal aangryp. Ons moet ’n soort van “window dressing” doen, as ’n mens dié uitdrukking mag gebruik. Teenoor dié uitgangspunt skryf Dan Kimball in sy boek The Emerging Church ’n ding wat my nogal diep laat nadink oor die vraag waarmee ons besig is as ons sê ons is die Here se kerk. Hy sê dit is nie die styl waarmee ons byvoorbeeld die erediens aanbied wat mense terugbring kerk toe nie – dis die lewenstyl van die Christene in die kerk! Hy vra of ons genoeg omgee vir mense – om met hulle sodanige verhoudings aan te knoop, dat die Here hulle kan red. “It’s not the style of the church that counts – it’s lifestyle of the Christians!”  Ek hoop u hoor!  

Want dit is juis die punt wat Paulus wil maak. Hy skryf die sukses wat die evangelie in Tessalonika behaal het, toe aan die leefstyl van die evangelis! Hy en sy medewerkers was soos babatjies wat nie pretensies gehad het nie. Hulle het nie die mense met foefies probeer beïndruk nie. Hulle het nie die groot bluf gespeel nie. Nee, dit was die liefde van die Here Jesus wat hulle gedring het. En teen onvoorwaardelike liefde het niemand ’n verweer nie – nie eers die Jode van Tessalonika nie. Hy en sy medewerkers was vir die gelowiges soos ’n ma. Hulle was nie daar om te kyk wat kan hulle van die Tessalonisense kry nie – nee, hulle was bereid om alles, ja, selfs hulle lewe op die spel te plaas, sodat die Here die inwoners kon red. Hy en sy medewerkers was vir hulle soos ’n pa wat nie kwistig met die heuningkwas rondgeloop het en mense na die mond gepraat het nie. Nee, hulle was reguit, op die man af en eerlik met die inwoners. Kortom: Hulle leefstyl was geloofwaardig. Gee ons genoeg om vir mense om sulke verhoudings, soos ’n babatjie, soos ’n ma, soos ’n pa, met hulle aan te knoop sodat die Here hulle kan red?

Nou, as dit jogurt was wat ons verkoop het, sal jy die sukses daarvan kan meet aan die hoeveelheid bakkies wat die publiek van die rakke af opraap. Waaraan meet jy egter die sukses wat die evangelie in ’n dorp, in ’n land behaal? Jy meet dit aan twee dinge, skryf Paulus, Jy het sukses wanneer mense die boodskap as die Woord van God aanvaar. Jy het sukses wanneer die inwoners nie die boodskap verander nie, maar wanneer die boodskap die inwoners verander.  

Die vraag is: Waarom het die Tessalonisense nie maar geknak onder die druk van die wêreld waarin hulle geleef het nie? Waarom was hulle bereid om die prys vir die lewensverandering te betaal? Wat het gemaak dat hulle die lyding wat dit vir hulle meegebring het, verduur het?

Dit kan net een ding wees: omdat die Here ons liefhet. Dít kan nooit uit die mode uit raak nie – wanneer die Koning dit waarborg en wanneer sy dissipels dit met integriteit leef. 

